
Efni: Umsögn um frumvarp til laga um almenn hegningarlög (kynferðisbrot), 37. mál

Allsherjar- og menntamálanefnd Alþingis hefúr sent héraðssaksóknara til umsagnar frumvarp 
til laga um almenn hegningarlög (kynferðisbrot), 419. mál.

Með frumvarpinu er lagt til að nýtt ákvæði bætist við kynferðisbrotakafla almennra 
hegningarlaga, 210. gr. c, þar sem lögð verður refsing við stafrænu kynferðisofbeldi. í 
frumvarpinu er stafrænt kynferðisofbeldi skilgreint sem dreifing mynd- eða hljóðefnis sem 
sýnir nekt eða kynferðislega hegðun einstaklings án samþykkis hans. Að mati héraðssaksóknara 
er það til bóta að ákvæði sem kveður á um refsinæmi stafræns kynferðisofbeldis verði sett í 
almenn hegningarlög en telur hins vegar að skilgreining hugtaksins gangi ekki nógu langt. 
Einugis er þar kveðið á um refsinæmi þess að dreifa nánar tilgreindu efni án samþykkis en ekki 
t.d. um það að framleiða eða búa til slíkt efni. í dómaframkvæmd hefúr það verið talið falla 
undir 209. gr. almennra hegningarlaga að, annars vegar, taka mynd sem sýnir nekt eða 
kynferðislega háttsemi einstaklings án hans samþykkis og hins vegar, að dreifa slíku efni eða 
deila með öðrum. Má hér nefna m.a. dóm Hæstaréttar í máli nr. 242/2007.

Þá má benda á að stundum er andliti af einstaklingi skeytt með tölvutækni inn á mynd eða 
myndefni af kynferðislegum toga og þannig látið líta út fyrir að myndefnið sé af viðkomandi. 
Að mati héraðssaksóknara er rétt að ákvæði sem tekur á stafrænu kynferðisofbeldi taki 
jafnframt til slíkrar háttsemi.

Loks er á það bent að skerpa mætti nánar á því í greinagerð hvað sé átt við með dreifingu, þ.e. 
að undir dreifingu falli m.a. öll deiling á efninu þ.m.t. það að sýna einum eða fleiri myndefnið.

Héraðssaksóknir leggur því til að þær breytingar verði gerðar á frumvarpinu að refsinæmi 
háttseminnar nái til þess að taka eða útbúa mynd og hljóðefni sem sýnir nekt eða kynferðislega 
hegðun/háttsemi einstaklings, að breyta efni af kynferðislegum toga þannig að það virðist vera 
af öðrum einstaklingi og hvers kyns deilingar og dreifmgar á slíku efni.

Embætti héraðssaksóknara

